
РЕПУБЛИКА  МАКЕДОНИЈА

ВЛАДА НА РЕПУБЛИКА МАКЕДОНИЈА
МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ДРЖАВНИТЕ НАГРАДИ
Скопје, ноември 2018 година
В О В Е Д
I.  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Македонија согласно Законот за државните награди („Службен весник на Република Македонија“ бр. 52/06, 54/07, 74/12 и 99/18) се доделуваат државни награди со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, публицистиката и новинарството.

Согласно Законот, во Република Македонија се доделуваат следниве државни награди:  

- „11 Октомври“ (се оддава највисоко признание за животно дело во областа на науката, уметноста, стопанството и во другите дејности од јавен интерес),

- „23 Октомври“ (се оддава највисоко признание за долгогодишни остварувања во областа на науката, културата, образованието, заштитата на државните интереси и промоција на државните приоритети, вредности и културно-историското наследство на Република Македонија),
- „22 Ноември“ (се оддава признание на луѓе од политичкиот, културниот и општествениот живот во Република Македонија кои дале свои придонес во унапредувањето на меѓучовечкиот соживот и меѓусебното разбирање меѓу припадниците на различните заедници, култури и вери во Република Македонија), 

 - „8 Септември“ (се оддава признание на спортисти, тренери (селектори и тренери) и спортски работници, заради промовирање на Република Македонија во светот со остварени високи спортски резултати во меѓународниот спорт со кои се дава исклучителен придонес за развој на спортот во Република Македонија), 

- „Св. Климент Охридски“ (се оддава највисоко признание за долгогодишни остварувања во областа на воспитанието, образованието, културата, уметноста, здравството, спортот, заштитата и унапредувањето на човековата околина и во социјалната дејност),  

- „Гоце Делчев“ (се оддава признание за остварувања во областа на науката),
- „Мито Хаџи Василев Јасмин“  (се оддава признание за остварувања во областа на публицистиката и новинарството) и

- „Мајка Тереза" (се оддава признание за остварувања во областа на хуманоста и човечката солидарност и за поттикнување,  унапредување на меѓусебното разбирање и развој на соработката како меѓу народите).

Министерството за култура ги врши стручните, финансиските и административните работи во врска со доделувањето на наградите „11 Октомври“, „23 Октомври“, „22 Ноември“„Св.Климент Охридски“ „Мито Хаџи Василев Јасмин“ и  „Мајка Тереза“.

Владата на Република Македонија на седницата одржана на 09.10.2018 година донесе Заклучок со кој го задолжи Министерството за култура, во соработка со Министерството за образование и наука, Министерството за здравство, Министерството за економија, Министерството за информатичко општество и администрација, Министерството за труд и социјална политика, Министерството за животна средина и просторно плнирање и Агенцијата за млади и спорт,  да подготви и до Владата на Република Македонија да достави Предлог на закон за изменување и дополнување на Законот за државните награди, со кој ќе се востанови нова државна награда за унапредување на човековите права која ќе го носи името на Мето Јовановски, а во насока на подобрување на постојниот текст на Законот за државните награди ќе се извршат измени и во останатите одредби од Законот.

Иницијативата за востановување на државна награда од областа на човековите права која би го носела името на основачот и првиот претседател на Хелсиншкиот комитет г-дин Мето Јовановски, до Владата на Република Македонија е поднесена од  Хелсиншкиот комитет.

Мето Јовановски (1928-2016) беше писател, преведувач, долгогодишен уредник на филмската програма на МТВ, претседател на Македонскиот ПЕН центар, основач на Форумот за човекови права, на Хелсиншкиот комитет за човекови права, како и еден од основачите на невладината организација за борба против корупцијата „Транспарентност-нулта корупција“.

Како активист од областа на човековите права, Мето Јовановски учествуваше на познати меѓународни конференции на кои активно ја застапуваше потребата за промоција на човековите права во Република Македонија и во регионот.

Во својата писателска кариера долга шест децении, Мето Јовановски објавил триесетина книжевни дела вклучувајќи збирки песни, раскази, романи, песни за деца. Неговите дела, особено расказите, се објавени на повеќе светски јазици. Мето Јовановски бил активен и како преведувач од англиски и од руски јазик.

Со Предлогот на законот се предлага востановување на нова државна награда од областа на човековите права која ќе го носи името на основачот и првиот претседател на Хелсиншкиот комитет г-дин Мето Јовановски. Се предлага наградата да се врачува на 10 декември - меѓународниот ден на човековите права.

Со востанувањето на државната награда од областа на човековите права која ќе го носи името на Мето Јовановски ќе се создаде правен основ да се оддаде општествено признание на поединци, групи на лица, установи, трговски друштва и здруженија на граѓани кои со нивната активност дале придонес кон промоцијата, заштитата и унапредувањето на човековите права. 

Специфичниот општествен и политички контекст во кој се развива демократијата во Република Македонија упатува на потребата од оддавање на оштествено признание на поединци, групи на лица, установи, трговски друштва и здруженија на граѓани кои со својата пожртвуваност и посветеност и покрај сите пречки и ризици опстојуваат во нивната мисија за идентификување и известување за повредите на човековите права, остваруваат активна улога во демократизацијата на општеството преку промоција и заштита на прогресивни вредности и почитување на човековите права и слободи. 

II.   ЦЕЛИ, НАЧЕЛА И ОСНОВНИ РЕШЕНИЈА 

Целта на Предлогот на законот за изменување и дополнување на Законот за државните награди е востановување на нова државна награда која ќе го носи името на Мето Јовановски, а со која ќе се оддаде признание во областа на промоцијата, заштитата и унапредувањето на човековите права.  
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И ВРЗ ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот на законот ќе предизвикаат фискални импликации во Буџетот на Република Македонија во износ од 237.040,00 денари. Со Предлогот на законот се предлага во текот на една година да може да се доделат најмногу до две награди. Паричниот износ на наградата се предлага  да изнесува пет просечни плати исплатени во Република Македонија во последните три месеци во тековната година што ќе предизвика фискални импликации во Буџетот на Република Македонија за 2019 година во износ од 237.040,00 денари.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Законот е потребно обезбедување на дополнителни срдства во Буџетот на Република Македонија за 2019 година во износ од 237.040,00 денари, а предложените измени од Законот не повлекуваат материјални обврски за одделни субјекти.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ДРЖАВНИТЕ НАГРАДИ
Член 1
Во Законот за државните награди („Службен весник на Република Македонија“ бр. 52/06, 54/07, 74/12 и 99/18), во член 1 по зборовите „човековата околина“ се дадаваат зборовите „заштита на човековите права“. 

Член 2

Во член 3 по зборовите „Мито Хаџи Василев Јасмин“ сврзникот „и“ се заменува со запирка, по зборовите „Мајка Тереза“ на крајот од реченицата точката се заменува со сврзникот „и“ и во нов ред се додаваат зборовите „Мето Јовановски“.

Член 3
По член 8 се додава нов член 8-а, кој гласи:

„Член 8-а

Со наградата „Мето Јовановски“ се оддава највисоко признание за долгогодишни остварувања во областа на промоцијата, заштитата и унапредувањето на човековите права.
Во една година можат да се доделат најмногу до две награди.“.
Член 4
Во член 17 во ставот 7  по зборовите „Мито Хаџи Василев Јасмин“ сврзникот „и“ се заменува со запирка, а по зборовите „Мајка Тереза“ се додаваат зборовите „и Мето Јовановски“.

Член 5
Во член 18 во алинејата 7 по зборовите „Мито Хаџи Василев Јасмин“ сврзникот „и“ се заменува со точка запирка.

Во алинејата 8 точката на крајот од реченицата се заменува со сврзникот „и“.

По алинејата 8 се додава нова алинеја 9, која гласи:
„ - наградата „Мето Јовановски“ на 10 декември – меѓународниот ден на човековите права.“.
Член 6
Во член 19 во алинејата 1 по зборовите „Мито Хаџи Василев Јасмин“ сврзникот „и“ се заменува со запирка, а по зборовите „Мајка Тереза“ се додаваат зборовите „ и Мето Јовановски“.
Член 7
Овој закон влегува во сила осмиот ден од денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ 
Во Република Македонија согласно Законот за државните награди („Службен весник на Република Македонија“ бр. 52/06, 54/07, 74/12 и 99/18), се доделуваат државни награди со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, публицистиката и новинарството.

Согласно Законот, во Република Македонија се доделуваат следниве државни награди:  „11 Октомври“, „23 Октомври“, „22 Ноември“„8 Септември“, „Св. Климент Охридски“, „Гоце Делчев“, „Мито Хаџи Василев Јасмин“,  и „Мајка Тереза".
Со Предлогот на законот се востановува нова државна награда од областа на човековите права која ќе го носи името на Мето Јовановски. Со наградата ќе се оддава општествено признание на поединци, групи на лица, установи, трговски друштва и здруженија на граѓани кои со својата активност дале придонес кон промоцијата, заштитата и унапредувањето на човековите права. Наградата ќе се доделува на 10 декември меѓунарониот ден на човековите права.
Стручните, финансиските и административните работи во врска со доделувањето на наградата Мето Јовановски  ќе ги врши Министерството за култура.

Се предлага во текот на една година да може да се доделат најмногу до две награди. Паричниот износ на наградата се предлага  да изнесува пет просечни плати исплатени во Република Македонија во последните три месеци во тековната година
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија се меѓусебно поврзани со останатите решенија утврдени во Законот за државните награди.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со предложениот текст на Предлогот на законот за изменување и дополнување на Законот за државните награди се востановува нова државна награда од областа на човековите права која ќе го носи името на основачот и првиот претседател на Хелсиншкиот комитет г-дин Мето Јовановски. Наградата ќе се врачува на 10 декември меѓународниот ден на човековите права.
ИЗВОД НА ОДРЕДБИТЕ ОД ЗАКОНОТ ЗА ДРЖАВНИТЕ НАГРАДИ КОИ СЕ МЕНУВААТ ИЛИ ДОПОЛНУВААТ
 („Службен весник на Република Македонија“ бр. 52/06, 54/07, 74/12 и 99/18)
Член 1

Во Република Македонија се доделуваат државни награди (во натамошниот текст: награди) со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, публицистиката и новинарството.
Член 3

Во Република Македонија се доделуваат следниве државни награди:

“11 Октомври”,

“23 Oктомври”,

„22 Ноември“,

“8 Септември”,

“Св. Климент Охридски”,

“Гоце Делчев”,

“Мито Хаџи Василев Јасмин” и

“Мајка Тереза”.
Член 8
Со наградата „Мајка Тереза” се оддава признание за остварувања во областа на хуманоста и човечката солидарност и за поттикнување, унапредување на меѓусебното разбирање и развој на соработката меѓу народите.

Во една година можат да се доделат најмногу до две награди.
Член 17

Паричниот износ на наградата „11 Октомври” изнесува петнаесет просечни плати во Републиката исплатени во последните три месеца на тековната година.

Паричниот износ на наградата „23 Октомври” е десет просечни плати во Републиката исплатени во последните три месеца на тековната година.

Паричниот износ на наградата „22 Ноември“ е пет просечни плати во Републиката исплатени во последните три месеци на тековната година.

Паричниот износ на наградата „8 Септември“ е десет просечни плати во Републиката исплатени во последните три месеци на тековната година.
Паричниот износ на наградата „8 Септември“ за животно дело е доживотна месечна исплата на една просечна плата исплатена во последните три месеци на тековната година.

Паричниот износ на наградата „Св. Климент Охридски” изнесува десет просечни плати во Републиката исплатени во последните три месеца на тековната година.

Паричниот износ на наградите „Гоце Делчев”, „Мито Хаџи Василев Јасмин” и „Мајка Тереза” изнесува пет просечни плати во Републиката исплатени во последните три месеца на тековната година.

Средствата за наградите се обезбедуваат од Буџетот на Република Македонија.
Член 18

Наградите се врачуваат:

- наградата „11 Октомври” на 11 Октомври - Денот на востанието на македонскиот народ;
- наградата „23 Октомври” на 23 Октомври - Денот на македонската револуционерна борба;
- наградата „22 Ноември“ на 22 Ноември – Денот на албанската азбука;
- наградата „8 Септември“ на 8 Септември - Денот на независноста на Република Македонија,
- наградата „Св. Климент Охридски” на 8 декември - денот на Св. Климент Охридски;
- наградата „Гоце Делчев” на 4 мај - денот на смртта на Гоце Делчев;
- наградата „Мито Хаџи Василев Јасмин” на 21 декември - денот на раѓањето на Мито Хаџи Василев Јасмин и
- наградата “Мајка Тереза” на 26 август - денот на раѓањето на Мајка Тереза.
Член 19

Стручните, финансиските и административните работи во врска со доделувањето на наградите ги вршат:
- за наградите „11 Октомври”, „23 Октомври”, „22 Ноември“, „Св. Климент Охридски”, „Мито Хаџи Василев Јасмин” и „Мајка Тереза” Министерството за култура;

- за наградата „8 Септември“ Агенцијата за млади и спорт
- за наградата „Гоце Делчев” Министерството за образование и наука.

